
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA

OGASUN ETA FINANTZA DEPARTAMENTUA

556/2021 Foru Agindua, urriaren 14koa, «Elektrizitate-aren gaineko zerga berezia. 
Autolikidazioa» 560 eredua onartu eta haren aurkezpen modua eta prozedura ezartzen 

dituena.

Azaroaren 27ko 28/2014 Legeak, zeinaren bidez Balio Erantsiaren gaineko Zergaren 
abenduaren 28ko 37/1992 Legea, Kanarietako erregimen ekonomiko fiskalaren alderdi 
fiskalak aldatzen dituen ekainaren 7ko 20/1991 Legea, Zerga Berezien abenduaren 28ko 
38/1992 Legea eta Ingurumen fiskalitatearen arloko neurri jakin batzuk ezartzen dituen 
urriaren 29ko 16/2013 Legea aldatu baitziren, indarrik gabe utzi zituen Zerga Berezien 
abenduaren 28ko 38/1992 Legean fabrikazio zerga berezi moduan eratutako 
elektrizitatearen gaineko zerga arautzen zuten artikuluak. Era berean, elektrizitatearen 
gaineko zerga bereziari buruzko artikuluak onartu zituen, betiere zerga hori 
elektrizitatearen kontsumoa zergapetzen duen eta fase bakar batean kontsumorako 
energia elektrikoaren hornidura eta ekoizleek beraiek sortutako energia elektrikoaren 
kontsumo propioa kargatzen dituen zerga berezi gisa eratuta.               

Zerga itunduen artean elektrizitatearen gaineko zerga berezia sartzeko asmoz, 
Ekonomia Itunaren 33. artikulua aldatu zen, Euskal Autonomia Elkartearen Ekonomia 
Itunari buruzko maiatzaren 23ko 12/2002 Legea aldatzen duen abenduaren 28ko 
10/2017 Legearen bidez. Era berean, artikulu horren arabera, lurralde historikoetan 
zerga hori arautzeko, Estatuak une bakoitzean ezarrita dituen arau substantibo eta 
formal berak erabiliko dira, eragotzi gabe lurralde historikoetako erakunde eskudunek 
zerga hauen karga tasak ezar ditzaketela, betiere lurralde erkidean unean-unean 
indarrean dauden mugen eta baldintzen barruan.   

Era berean, artikulu berari jarraituz, lurralde historikoetako erakunde eskudunek aitorpen 
eta ordainketa ereduak onesteko eta likidazio aldi bakoitzeko ordainketa epeak 
zehazteko ahalmena izango dute, betiere eredu horietako datuak, gutxienez, lurralde 

erkidean erabiltzen diren datu berberak izanik eta epe horiek Estatuko Administrazioak 
ezarritakoez oso bestelakoak izan gabe.

Bestetik, Ekonomia Itunaren lehen xedapen gehigarriaren arabera, lurralde historikoetan 
eskumena duten erakundeek Ekonomia Ituna aplikatzeko beharrezkoak diren xedapenak 
ematen ez dituzten artean, lurralde erkidean indarrean dauden arauak aplikatuko dira; 
arau horiek, dena dela, zuzenbide osagarri izango dira beti.       

Abenduaren 28ko 38/1992 Legearen 102. artikuluari jarraituz, elektrizitatearen gaineko 
zergaren zergadunek autolikidazioak aurkeztu beharko dituzte. Gainera, artikulu horren 
arabera, autolikidazioa aurkeztu behar dutenek nahiz artikulu horren 4. apartatuan 
aipatutako ordezkariek eta lege horretan araututako salbuespen eta murrizpen jakin 
batzuen onuradunek eskatu beharko dute beren jarduera egitean erabiltzen duten 
establezimenduaren lekuari dagokion Kudeaketa bulegoko lurralde erregistroan 
inskribatzeko.      

Arauzko xedapen hori betetzearren, urtarrilaren 22ko 15/2015 Foru Aginduaren bidez 
elektrizitatearen gaineko zerga bereziaren 560 eredua onartu zen.

2015eko urtarrilaren 1ean indarrean jarri zenetik, elektrizitatearen gaineko zerga 
bereziari buruzko araudia asko aldatu da, eta hori foru agindu hau onartzeko arrazoi 
nahikoa da. Hori horrela, 2018rako Aurrekontu Orokorrei buruzko uztailaren 3ko 6/2018 
Legeak Zerga Berezien abenduaren 28ko 38/1992 Legearen 94., 98. eta 99. artikuluak 
aldatu zituen, hain zuzen ere salbuespen kasuei, murriztapen kasuei eta zerga tasari 
buruzkoak.    

Abenduaren 29ko 1075/2017 Errege Dekretuak uztailaren 7ko 1165/1995 Errege 
Dekretuaren bidez onartutako Zerga Berezien Erregelamendua aldatu zuen, besteak 
beste, hurrenez hurren murriztapenen aplikazioari, lurralde erregistroko inskripzioari eta 
zergaren likidazio eta ordainketari buruzkoak ziren 145., 146. eta 147. artikuluetan.       

Bestetik, garrantzitsua da egiaztatzea, sinplifikazio administratiboa dela eta, 
«Elektrizitatearen gaineko zerga berezia. Autolikidazioa» 560 eredua onartu eta haren 
aurkezpen modua eta epea ezartzen dituen urtarrilaren 22ko 15/2015 Foru Aginduaren 
xedapen indargabetzailearen bidez indargabetu zela, 2015eko apirilaren 1etik aurrerako 
ondorioekin, Zerga berezien zenbait eredu onartu eta zerga horien Kudeaketan bete 
beharreko arau batzuk bateratu eta egunean jartzen dituen otsailaren 16ko 113/2009 
Foru Aginduaren 15. artikulua.           

Hori horrela, zergadunek Zerga Berezien Erregelamenduaren 147.4 artikuluan 
xedatutako aldizkako aitorpen informatiboa aurkezteko duten obligazioa 560 eredua 
aurkeztuta betetzat jotzen da, eta hori kontuan hartu behar da aipatutako ereduaren 
edukia eratzean.           

Ondorioz, foru agindu honen xedea da «Elektrizitatearen gaineko zerga berezia. 
Autolikidazioa» 560 eredua eguneratzea eta hura aurkezteko modua eta epea 
ezartzea.           

Horiek horrela, hau

XEDATZEN DUT

1. artikulua.    560 eredua onartzea.

Onartu egiten da «Elektrizitatearen gaineko Zerga Berezia. Autolikidazioa» 560 eredua. 
Foru agindu honen I. eranskinean jasotzen da.

Era berean, aitortutako kuota eta kopuruen banakapen fitxategiak bete beharreko diseinu 
logikoak onartzen dira; izan ere, fitxategi hori 560 eredua prestatzeko plataforman 
inportatzerakoan sortzen da. Diseinuak foru agindu honen II. eranskinean jasotzen dira.

2. artikulua.    560 eredua aurkeztera behartuak.

560 eredua aurkeztu eta, hala badagokio, zerga zorra ordaindu behar dute Zerga 
Berezien abenduaren 28ko 38/1992 Legearen 96. artikuluan definituta dauden 
elektrizitatearen zerga bereziaren zergadunek.            

Aipatutako legearen 96. artikuluaren 1. eta 4. apartatuetan araututako zergadunek 560 
eredua aurkeztu behar dute, autolikidazioaren emaitza edozein dela ere, salbu 
merkaturatzaile edo banatzaile ez direnek, beraiek ez baitira behartuta egongo ordaindu 
beharreko kuotak sortzen ez diren likidazio aldiei dagokienez eredua aurkeztera.

3. artikulua.    560 eredua aurkezteko epeak.

Zergapekoek lehendabiziko hogeita bost egun naturaleko epea izango dute, dena delako 
likidazio aldia amaitzen den egunetik aurrera, 560 eredua aurkeztu eta, hala badagokio, 
zerga kuota Foru Ogasunean ordaintzeko.              

Urteko likidazio aldia denean, abenduaren 28ko 38/1992 Legearen 96.3 artikuluan 
aipatutako zergadunek aldi hori amaitu eta ondorengo apirileko lehendabiziko hogeita 
bost egun naturalen barruan aurkeztu beharko dute autolikidazioa.      

4. artikulua.    560 eredua aurkezteko modua.

1.    560 eredua derrigorrez aurkeztu behar da telematikoki internet bidez, Zergabidea 
plataforma erabilita. Eredua betetzean, aitortutako kuotak eta kopuruak banakatuta 
dituen fitxategi bat inportatu ahal izango da, aurreko 1. artikuluan aipatutako diseinu 
logikoen arabera egindako beste programa informatibo baten bidez egina, ondorengo 
apartatuetan jasotako baldintza orokorrei jarraituz.                

2.    Eredua modu elektronikoan aurkezteko, bete behar dira ekainaren 28ko 320/2017 
Foru Aginduak, Gipuzkoako lurralde historikoko Zergen Foru Administrazioarekiko 
harremanetan bitarteko elektronikoak erabiltzeko obligazioa arautzen duenak, 2. eta 3. 
artikuluetan ezarritako baldintzak eta prozedura. Horretarako, ereduaz informatuko da 
eta hura eskura jarriko da Aldundiaren egoitza elektronikoan 
(https://egoitza.gipuzkoa.eus) eta Ogasun eta Finantza Departamentuaren webgunean 
(https://www.gipuzkoa.eus/eu/web/ogasuna), gainerako formulario edo eredu 
normalizatuekin edo zerbitzuekin batera.

3.    Zergadunek beren jarduera garatzen duten establezimendu bakoitzeko aurkeztu 
behar dute 560 eredua, eta, hala badagokio, zerga zorra ordaindu.

4.    Zeharkako Zergak Kudeatzeko Zerbitzuak baimena eman diezaieke zergadunei 
eredua autolikidazio zentralizatu bakar baten bidez aurkezteko eta ordaintzeko.

5. artikulua.    560 eredua ordaintzeko modua.

560 ereduko autolikidazioak banku helbideratzearen, ordainketa pasabidearen edo 
entitate laguntzaile baten bidez ordaindu daitezke, 320/2017 Foru Aginduaren 4. 
artikuluan xedatutakoaren arabera.

Xedapen gehigarri bakarra.  Elektrizitatearen gaineko zerga bereziaren zergapekoen 
erroldarenegitura eta funtzionamendua.           

Gipuzkoako lurralde historikoan aplikagarri izango da, foru agindu honen aurka ez doan 
guztian, otsailaren 25eko HAC/172/
2021 Aginduak xedatutakoa, hain zuzen ere Elektrizitatearen gaineko zerga berezia 
ordaindu behar dutenen erroldaren egitura eta funtzionamendua ezartzen dituenak, 
«Elektrizitatearen gaineko zerga berezia. Autolikidazioa» 560 eredua onartzen duenak 
eta hura aurkezteko modua eta prozedura zehazten dituenak.                

Xedapen iragankor bakarra.  2021eko urriaren 1aren aurreko aldiei dagokien 560 
eredua.

Autolikidazio epez kanpokoak, osagarriak edo zuzentzaileak, aurkezteko, 2021eko 
urriaren 1aren aurreko likidazio aldiei dagokienez, Gipuzkoako Foru Aldundiak 
«Zergabidea» plataforman aurkezpen bereizi bat gaituko du, non erabiliko duen foru 
agindu hau indarrean jartzen den egunean indarrean dagoen eredua.

Xedapen indargabetzaile bakarra.  Arauak indargabetzea.

Foru agindu hau indarrean jartzen denetik aurrerako ondorioekin, indargabetuta gelditzen 
da urtarrilaren 22ko 15/2015 Foru Agindua, «Elektrizitatearen gaineko zerga berezia. 
Autolikidazioa» 560 eredua onartzen duena eta eta hura aurkezteko modua eta epea 
ezartzen dituena.

Azken xedapenetako lehena  Datu pertsonalen tratamendua.

Bere zerga eskubide eta obligazioak betetzean zergapekoak aurkeztutako datu 
pertsonalen tratamenduaren xedea zerga sistema aplikatzea izango da; datu horien 
tratamenduaren arduraduna Gipuzkoako Foru Aldundiko Ogasun eta Finantza 
Departamentua izango da. Tratamendu horrek bat etorri beharko du Europako 
Parlamentuaren eta Kontseiluaren apirilaren 27ko 2016/679/EB Erregelamenduarekin 
eta Datu Pertsonalen Babesari eta eskubide digitalen bermeari buruzko abenduaren 
5eko 3/2018 Lege Organikoarekin.

Azken xedapenetako bigarrena.  Indarrean jartzea.

Agindu hau Gipuzkoako ALDIZKARI OFIZIALEAN argitaratzen den egun berean jarriko da 
indarrean, eta 2021eko urriaren 1etik aurrera sortzen diren sortzapenei aplikatuko 
zaie.              

Donostia, 2021eko urriaren 14a.—Jokin Perona Lerchundi, Ogasun eta Finantza 
Departamentuko foru diputatua.        
                (6645)

